«УРГУТЛИК АФАНДИЛАР» КИМ?


Самарқанд вилоятининг сўлим Ургут туманида ёзувчи Анвар Обиджоннинг қаламига мансуб сценарий асосида комедия жанридаги «Ургутлик афандилар» номли бадиий фильмни тасвирга тушириш ишлари бошлаб юборилди. Фильмга Нуриддин Қосимов режиссёрлик қилмоқда. Фильмда ёш эстрада хонандаси Адҳам Солиев асосий роллардан бирини ижро этади. Шу билан бирга, унинг иккита қўшиги ҳам фильмга ўзгача шукуҳ багишлаши кутилмоқда. Айтганча, Саид Мухторов ва Саида Раметовалар томонидан яратиладиган образлар томошабинларга албатта маъқул бўлади. Демак, тез орада қаҳ-қаҳаларга бой бўлган «Ургутлик афандилар» тўлиқ метражли комедияси кино мухлисларига совга қилинади. Биз эса кино ижодкорларига янги филмлари халққа манзур бўлишини тилаб қоламиз.

Ие, бош ролларни ким ижро этишини билдирмасдан хабаримизни тугатиб қўйибмизку!? Уларни «Ёшлар» телеканалидаги ҳажвий кўрсатув орқали танишга танийсизку-я, сочини таг-томири билан олдириб ташлаган кўринишда адаштириб қўймайсизми? Келинг, таранг қилмай бош рол ижрочиларини эълон қилсам: шу кунларда «Ҳандалак»чилар Зокир Очилдиев ва Ортиқ Зокиров «Ургутлик афандилар»га айланишди. 

* * *
АФАНДИЛИК ҲАММАМИЗДА БОР


Насриддин Афанди кўчада иш қилаётса, маҳалланинг болалари атрофига йиғилволиб, унга ҳадеб ҳалақит бераверишибди. Безор бўлган Афанди «ҳўв кўчанинг бошида бир киши ҳаммага бепул ёнғоқ тарқатаяпти, сизлар ҳам бориб олинглар» деб алдабди. Болалар ёнғоқдан қуруқ қолаётгандек, дув этиб югуриб кетишибди. Атрофида ҳеч ким қоламаганини кўрган Афанди «айтган гапим рост шекилли» деб, ўзи ҳам уларнинг орқасидан чопиб кетган экан… 


Ўзи Ургутга борадиган йўлни яхши билардим. Шунга қарамай, Самарқанддан ўтиб, ҳалқа йўли бўйлаб иккинчи айлана ҳаракатга етганимизда шеригим «анави четда турган кишидан йўлни сўраб олайлик» деб туриб олди. Тўғри кетаётган бўлишимга қарамай, шеригимнинг сазаси ўлмасин деб, машинани ҳалиги одамнинг олдига тўхтатдим. Ширакайф киши «Ургутга-ми-и, чапга кетаси-из» деди. Маст одамнинг гапига кириб, рулни чапга бурдим. 20 километрча юрганимиздан кейин ДАН постига етиб келиб, улардан «Ургутлик афандилар» кинокомедияси продюсери яшайдиган қишлоқни сўрагандик «айланиб, бутунлай бошқа томонга кетиб қолибсизлар, у ерга ҳали 40 километрча бор» деди. 

Қирқ километр йўл юриб, ярим кечаси тоғ йўлидаги постда турган кишилардан манзилни сўрадик. Улардан бири «тўғрига қараб 5-6 километрча кетаверинглар, ўша ёқларда бўлса керак» деди. Мен энди машинанинг газига босгандим, ёнида турган киши «тўхтанг, вагонда ухлаётган фалончи аниғини билса керак», деб вагон ойнасини чертди. Уйқуси қаттиқ экан шекилли, анча вақт тақиллатишга тўғри келди. Ахийри, ичкаридан чиққан киши «ҳа, ҳалиги «Ҳандалак»чилар олаётган кинонинг продюсерими, 2-3 км орқага қайтасизлар» деб йўлнинг аниғини кўрсатди…

Кичкина сўқмоқ йўлдан ичкарига анча кириб бориб, йўл четида ўтирган икки кишига кўзимиз тушди. Улардан Дилмуроднинг уйини сўрагандим «шу ерда битта Дилмурод туради» деб тушунтиришни бошлашганди, шеригим «мен уйини яхши биламан, тўғрига юраверинг» деди. Бояги одамлар билан гапни чала қилганча, яна юқорига анча юриб, тунги салқинда ишлаётган кишиларга дуч келдик. Улардан манзилни сўрасак, «ўтиб кетибсизлар, пастга қайтасизлар» дейишди. Дилмуроднинг уйи бояги икки киши ўтирган жойдан 20 метрча нарида эканлигига нима дейсиз! Афандилик анча-мунчамизда бор эканда!…

Йўл сўраб адашган битта биз эмаслигимизга хурсанд бўлдик. «Ургутлик афандилар»даги роллардан бирини ижро этаётган Жумадулла Раметов билан келаётган актёрлар ҳам худди бизнинг аҳволимизга тушишибди. Бир ёш бола улардан «нимани қидиряпсизлар» деб сўраса «ёш бола нимани биларди» деб ўтиб кетаверишибди. А-а-анча айланиб, ахийри ҳалиги боланинг олдидан чиқиб қолишибди. Бола пақир машинага ўтириб, уларни кино гуруҳи турган жойга олиб бориб қўйибди. Афандилик артистларда ҳам бор эканда!… 

Филм тасвирга туширилаётган Ургут туманидаги Омонқўтон, Терсак ва Ёрбош қишлоқларининг манзараси жуда гўзал! Атроф тоғлик ва қирлар, ям-яшил ўрмонлар, зилол булоқлардан иборат. Кино ижодкорлари икки қирнинг оралиғидаги ўрмонзор ичида – булоқдан оқиб келаётган сув бўйидаги масканда яшашмоқда. Ижодий гуруҳ филмни тасвирга тушириш ишларини бошлашдан олдин уччала қишлоқ оқсоқолларини чақириб, худойи қилишибди. Режиссёр Нуриддин Қосимов маросимда юз берган воқеани бизга ҳикоя қилиб берди. Маросимнинг расми-русми бажарилиб бўлгач, бир машина келиб тўхтабди ва ичидан гитара кўтарган йигит тушиб келибди. Тўғри оқсоқолларнинг олдига бориб, «отахонлар, сизларга ҳозир аж-жо-ойиб қўшиқлар айтиб бераман, қанақасидан бўлсин» деб сўрабди. Жавобни ҳам кутмасдан, созланмаган гитарани диринглатиб, худди Владимир Висоцкийга ўхшаган овоз билан ашуласини бошлаб юборибди. Худойида айтилган ашуланинг сўзларига қаранг: «гуноҳкорман, гуноҳкорман, тавба қилдим, энди ичмайман»! Афандилик қўшиқчиларда ҳам бор эканда!… 

Бўйнига шарф боғлаб, кўрпа-тўшакка ўраниб олган бош рол ижрочиси Ортиқ Очилдиев билан суҳбатимиз «каравот устида» бўлиб ўтди. Машҳур санъаткоримиз айтишича, ўзи Ургутлик бўлишига қарамай, тоғ ҳавоси соғлиғига унчалик тўғри келмасдан, аллергия бўлиб қоларкан. Ортиқ акамиз оғзидаги носни туфлаб ташлаб, ётган жойида ҳикоясини бошлади:

- «Ургутлик афандилар» комедияси ёзувчи Анвар Обиджонинг «Серкахоним» ва «Седанатут» асарлари асосида яратилмоқда. Қисқача айтганда, филм афандимижоз кишилар ҳақида. Кинони тасвирга тушириш кўрсатув тайёрлашдан тубдан фарқ қилишига амин бўлдим. «Ҳандалак»ни биз бир неча киши яратамиз. Кинода эса ҳар кимнинг ўз вазифаси бор экан, қолаверса, режиссёрга жуда кўп нарса боғлиқ бўларкан. Биз режиссёримиз Нуриддин акадан жуда миннатдормиз, чунки ҳеч эринмасдан бизга филм устида ишлашни ўргатаяптилар. Актёрлар ҳам режиссёримиз тавсиясига кўра танланди. Ижодий гуруҳга жуда яхши шарт-шароитлар яратиб берган продюсеримиз Дилмурод Қўшоқовга миннатдорчилик билдираман. 

· Филмда яна кимлар рол ижро этишаяпти?

- Зокир Султонов иккаламиз Самарқанд вилоят театрида етти йил ишлаганмиз. Собиқ ҳамкасбларимиздан бир қанчасини таклиф қилдик. Кўпчиликка таниш бўлган Саида Раметова, Раъно Ярашева эса филмда бизнинг «оиламиз» ролини ижро этишмоқда. Аминқул Қурбонов, Баҳром Раҳимов, Тошпўлат Очилтошев, Бахтиёр Раҳимов, Нигора Тожиддинова, Замира Омоновалар яратаётган образлар томошабинларга маъқул бўлишига ишонаман.

· Икки кундан бери Зокир кўринмайди?

- Бошқа саҳна кўринишлари тасвирга туширилаётгани учун ҳозир фурсатдан фойдаланиб дам олаяпти. Биласиз, ишларимиз жуда кўп, ҳатто бош қашлашга қўл тегмайди. 

- Филм намойишидан кейин бундан-да машҳур бўлиб кетиб, ишлар янада кўпайиб кетишидан қўрқмайсизми? 

- Одамзод шукур қилмас эканда (кулади). Баъзан 40-50 ёшли устоз санъаткорларимиз «биз энди кексайиб қолдик, энди ўрнимизни ёшларга бўшатиб берсак» дейишади. Ҳолбуки, ёши ўтган сайин санъаткор янада чархланиб, ўткирлашиб бораверади. 

· Маҳаллий халқ филм яратувчиларга ёрдам бераяптими?

- Жуда! Битта хонадонда 4 кун эчки билан тасвирга тушириш олиб борилди. Эчки шаталоқ отиб қочиб кетади, хонадон эгасининг экинлари пайҳон бўлиб кетди, у эса ҳовлисида кино олинаётганидан хурсанд! Афандилик маҳаллий кишиларга ҳам хос нарса-да!… 


Филм тасвирчиси Хушнуд ~аниев айтишича, айниқса, эчки билан боғлиқ эпизодни суратга олиш жуда қийин кечибди. Эчкини бир амаллаб тинчлантириб, кадрга олиб киришаркан-у, «мотор» деган овоз янграши билан эчки шаталоқ отишни бошларкан… Эҳ, афандимижоз эчки, ахир кинога тушиб, сунъий яратилган қўзичоқ Долли каби балки бутун дунёга машҳур бўлишингни наҳотки англамаётган бўлсанг!?


Суҳбатни режиссёр Нуриддин Қосимов билан давом эттираман:


- «Серкахоним» ҳикояси асосида филм яратиш орзуси 1997 йилдан бери хаёлимни чулғаб олганди. Муаллифга «бошқа ҳеч кимга ҳикояни саҳналаштиришга розилик берманг» деб айтиб қўйгандим. Ниҳоят, бу йил ҳомийлар топилиб, кино устидаги ишларни бошлаб юбордик. Тасвирга тушириш ишлари 21 июлда тугатилади. Худо хоҳласа, сентябр ойининг биринчи ярмида филм тайёр бўлади. 


Филмда эпизод рол ижро этадиган ёш артистлардан бири келиб, суҳбатимизни бўлиб юборди:


- Нуриддин ака, бугунги съёмкага калта иштон кийиб чиқ, дегандингиз. Шу, оёқларимнинг жуни кўп, узун шим кийсам бўлмайдими?


Режиссёр:

· Оёғингдаги жун маймунникидан камми?

· Кам.

- Унда калта иштон киявер… Ўзи, филмни суратга олиш жараёнида ҳам қизиқ воқеалар бўлиб турибди. Суратга олиш пайтида ҳамма ўзига яхши жой танлаб олади-да, менинг мониторимни қўйгани тиканли жой қолади. Инсоннинг табиати қизиқ экан. Бугун монтёр иштирокидаги эпизодни тасвирга туширишимиз керак эди. Унга қир устидаги симёғочга чиқишини тушунтирувдим «хўп, тушундим» деди. Ҳаммамиз, аппаратураларни кўтариб, ҳарсиллаб қирга чиқдик. Энди съёмкани бошлаймиз десам, монтёр «менга бир метр сим керак, ўзимники пастда қолиб кетибди» дейди. 

Афандилик монтёрларда ҳам бор эканда…

Филмда хоразмлик бир неча қизиқчи ҳам қатнашмоқда. Отабек Ниёзматов билан ҳашак ташиш саҳнаси тасвирга туширилаётганди. Тепакал Отабек ҳансираганча ҳашакларни у ёқдан бу ёққа ташлайди. Учта дубл суратга олингандан кейин режиссёрнинг хаёлига бир фикр келиб қолди. «Иссиқда ишлаётган кишилар юзларига тер оқиб тушмаслиги учун пешонасига дурра боғлаб олишади, Отабекка дурра топиб келинглар, ҳаммасини бошқатдан тасвирга туширамиз» деди. Афандилик режиссёрларда ҳам бор эканда… 

Отабек қизиқчи дурра билан пешонасини боғлаш ўрнига, уни дўппига ўхшатиб кийиб, кал бошини беркитиб олди… 

Ортиқ Очилдиев эса касаллигига қарамасдан «қаҳрамонлик намуналари» кўрсатиб, съёмкаларга киришиб кетди. 

Хуллас, ана шунақа. Худо хоҳласа, «Ургутлик афандилар» халқни мириқиб кулдирадиган ажойиб филм бўлади… 

Айтганча, мақоланинг бошида филмга мос тушадиган бошқа бир латифа ёзилиши керак эди. Бироқ, ўша латифа эсимдан чиқиб қолди. Мақолани иссиғида таҳририятга етказиб берай, деб латифани эслаб ўтирмасдан, ўрнига бошқасини ёзиб юборавердим. Нима ҳам дердик, афандилик журналистларда ҳам бор эканда… 

Бахтиёр ШОҲНАЗАРОВ.

Ургут тумани, 11-13 июл. 

* * *

«УРГУТЛИК АФАНДИЛАР» ТОШКЕНТГА ҚАЙТДИ


«Ёшлар» телеканалидаги «Ҳандалак»чи Ортиқ Султонов ва Зокир Очилдиевлар бозорларда ҳандалакнинг охири кўриниб, янги қовун сотувга чиқаётган паллада, илк бор тўлиқ метражли бадиий филмда суратга тушаётгани ҳақида «Даракчи»нинг аввалги сонларида хабар қилган эдик. Гўзал Ургут тоғларида «Ургутлик афандилар» кинокомедиясини тасвирга олиш ишлари якунланиб, ижодий гуруҳ Тошкентга қайтиб келди. 


«Мутаржим» студияси томонидан яратилаётган филмнинг оммавий саҳналарида Омонқўтон, Терсак ва Ёрбош қишлоқлари аҳолиси иштирок этди. Филм продюсери Дилмурод Қўчқоров ҳикоя қилади: 

- Филмнинг бир эпизодида кўпчиликни йиғиб, уларни кулдириб туриш керак эди. Халқни узоқдан тасвирга тушириш учун камерани баландликка ўрнатиб қўйдик. Зокир Очилдиев қўлига болға билан мих олиб, «Ургутлик афандилар» деб матога ёзилган катта лавҳани симёғочга қоқишга тайёрланди. Бўлаётган воқеаларга қизиққан одамлар ўз-ўзидан тўплана бошлади. Шунда беихтиёр икки кишининг суҳбатини эшитиб қолдим. Улардан бири «тепада камера турибди, нима қилишмоқчи экан» деса, иккинчиси «кино қўйиб беришаркан» деб жавоб берди. Шунда биринчи киши «ие, куппа-кундузи ҳам кино қўйса бўладими» деса, шериги «ҳа, энди техника ривожланиб кетган-да» деб мўйловини силаб қўйди. Ортиқ билан Зокир халқни роса кулдириб берди. Биз кутгандан ҳам ажойиб кадрлар шу тариқа юзага келди. 

Айрим актёрлар учун «Ургутлик афандилар» кинодаги илк роль бўлса, томошабинларга таниш бўлган кўплаб профессионал актёрлар қаторида ҳаваскорлар ҳам катта-кичик ролларни ижро этишди. Бироқ, «ишонган тоғда кийик ётмайди» деганларидек, асосий роллардан бирига таклиф этилган актёрлардан бири номаълум сабабларга кўра суратга олиш майдонига келмади. Режиссёр Нуриддин Қосимов бу ҳақда шундай дейди:

- Филмда лўли табиатли бир образга актёр танланган ва суратга тушиш ҳақида келишиб олинганди. Афсуски, белгиланган кунларда у нима учундир келмади. Натижада, зудлик билан тасвирга олиш режаларимизга ўзгартириш киритишга тўғри келди. «Ана келади, мана келади» деб, бир неча кун ўтиб кетди. Охир-оқибатда юқорида айтилган ролни бошқа актёр ижро этди. 

Ортиқ Очилдиев билан филмни суратга олиш жараёни ҳақида суҳбатлашишга келишиб олгандим. Аммо, айтилган вақтда уни топиб бўлмади. «Ургутлик Афанди»нинг эртаси кўп бўлса керак деб, мен ҳам суҳбатни кейинга қолдириб қўяқолдим. 

Ургутда тасвирга олиш билан боғлиқ ўтган бир-биридан қизиқарли 15 кундан кейин филм режиссёри бир неча кун дам олиш имконига эга бўлди. Шу кунларда филмни монтаж қилиш ишларига киришилмоқда.

Бахтиёр ШОҲНАЗАРОВ.

25.07.2003. 

* * *

КУЛГИГА ОШУФТА ХАЛҚМИЗ

Ўзбек халқи азал-азалдан кулги, ҳазил-мутойибани севади. Ҳар даврнинг машҳур кулги усталари доимо халқимиз хизматида бўлган. Шу сабали, мамлакатимизда кулгига хос жанрлар кенг ривожланган. Хусусан, кино соҳасида турли йилларда яратилган комедия фильмларини халқимиз севиб, қайта-қайта томоша қилади. Бугунги кунда «Ёшлар» телеканалидаги «Ҳандалак» кўрсатувини олиб бораётган Ортиқ Зокиров ва Зокир Очилдиевларни ҳам кулги дарғалари сирасига бемалол қўшсак бўлаверади. Чунки, «Ҳандалак» аллақачон томошабинларнинг севимли кўрсатувларидан бирига айланиб бўлган. 

Севимли санъатчиларимиз ўзларининг имконларини чамалаб чиқиб, илк бор катта кинода кучларини синаб кўришди. Яқинда машҳур ҳажвий асарлар ёзувчиси Анвар Обиджоннинг қаламига мансуб «Седанатут» ва «Серкахоним» асарлари бўйича янги кинокомедияни тасвирга олиш ишлари якунланди. Фильм «Мутаржим» студияси томонидан суратга олинди. Хўш, кино нима ҳақида? Ҳаётда кулги-ю ҳазилни севадиган афандимижоз кишилар кўп. Фильмда қишлоқ ҳаётига оид турли кулгили ҳолатлар экранга кўчирилади. Асосий ролларни ижро этган Ортиқ ва Зокирнинг ўзлари ҳам асли ургутлик бўлиб, Ургутнинг сўлим тоғларида ўсиб улғайишган. Шунинг учун бўлса керак, фильм «Ургутлик афандилар» деб номланди.

Филм тасвирга туширилаётган Омонқўтон, Терсак ва Ёрбош қишлоқларининг манзараси жуда гўзал! Атроф тоғлик ва қирлар, ям-яшил ўрмонлар, зилол булоқлардан иборат. Ижодий гуруҳ филмни тасвирга тушириш ишларини бошлашдан олдин миллий урф-одатларга амал қилинган ҳолда уччала қишлоқ оқсоқолларини чақириб, фотиҳа олишибди. Маросимнинг расми-русми бажарилиб бўлгач, бир машина келиб тўхтаб, ичидан гитара кўтарган бир йигит тушиб келибди. Тўғри оқсоқолларнинг олдига бориб, «отахонлар, сизларга ҳозир аж-жо-ойиб қўшиқлар айтиб бераман, қанақасидан бўлсин» деб сўрабди. Жавобни ҳам кутмасдан, созланмаган гитарани диринглатиб, худди Владимир Висоцкийга ўхшаган овоз билан ашуласини бошлаб юборибди. Ашуланинг сўзларига қаранг: «гуноҳкорман, гуноҳкорман, тавба қилдим, энди ичмайман»! Воқеанинг ҳаётийлигига эътибор беринг – афандимижоз қўшиқчилар ҳам бор эканда!…  

Фильмни тасвирга олиш жараёнидаёқ бўлаётган ҳолатларни кузатган ижодий гуруҳ аъзолари ўзларини кулгидан тийиб туришолмади. Айниқса, эчки билан боғлиқ эпизодда бир-биридан қизиқ воқеалар юз берди. Эчки актёр эмас, унга гап уқдириб бўлмайди. Уни тинчлантириш учун, ҳатто, режиссёр Нуриддин Қосимов ҳам эчки билан алоҳида жиддий «суҳбатлашишига» тўғри келди. Маккажўхори пояси, мева-чеваларни еган эчкининг чакаги тинмайди. Уни кадрга олиб кириб, тасвирга олишни бошлаш учун «мотор» деган овоз янграши билан эчкининг «эчкилиги» тутиб, шаталоқ отишни бошлайди. Хонадон эгасининг экинлари пайҳон бўлиб кетган, у эса ҳовлисида кино олинаётганидан хурсанд! Айниқса, эчкини кийим-кечак кийган ҳолатда кўрган томошабинларнинг кулгидан «ичаклари узилиши» ҳеч гап эмас!

Режиссёр Нуриддин Қосимов айтишича, Анвар Обиджоннинг «Серкахоним» асари асосида филм яратиш орзуси 1997 йилдан бери фикр-у хаёлини чулғаб олган экан. Ҳатто, ёзувчига «асарни саҳналаштиришга рухсат сўраб келишса кўнманг» деб айтиб қўйган. Шунинг учун, бошқалар томонидан асарни телеэкранга олиб чиқишга уринишлар чиппакка чиқибди. 

Фильмда профессионал актёрлар билан бир қаторда ҳаваскорлар ҳам катта-кичик ролларни ижро этишмоқда. Саида Раметова, Раъно Ярашева, Аминқул Қурбонов, Баҳром Раҳимовлар томошабинларга яхши таниш. Самарқанд вилоят театрида фаолият кўрсатувчи бир неча актёр билан бир қаторда хоразмлик қизиқчилар илк бор катта кинода рол ўйнашди. Фильмда ёш эстрада хонандаси Адҳам Солиев ижросида иккита қўшиқ янграйди. 

Бош роль ижрочиларидан бири Ортиқ Султонов ўзи ургутлик бўлишига қарамай, тоғ ҳавоси соғлиғига унчалик тўғри келмасдан, аллергия бўлиб қоларкан. Ортиқвойи тушмагур, ўзи касал бўлишига қарамай, тасвирга олиш жараёнида «мотор» овозини эшитиши билан бутунлай ўзгариб кетади. У фильм ҳақида шундай ҳикоя қилади:

- Қисқача айтганда, филм афандимижоз кишилар ҳақида. Кинони тасвирга тушириш кўрсатув тайёрлашдан тубдан фарқ қилишига амин бўлдим. Телевидениеда «Ҳандалак»ни биз бир неча киши яратамиз. Кинода эса қирққа яқин кишининг ўз вазифаси бор экан, қолаверса, режиссёрга жуда кўп нарса боғлиқ бўларкан. Биз режиссёримиз Нуриддин акадан жуда миннатдормиз, чунки ҳеч эринмасдан бизга тўлиқ метражли кинода ишлашни ўргатаяптилар. Актёрлар ҳам режиссёримиз тавсиясига кўра танланди. Ижодий гуруҳга жуда яхши шарт-шароитлар яратиб берган продюсеримиз Дилмурод Қўшоқовга миннатдорчилик билдираман. 

Суҳбатимизга Зокир Очилдиев қўшилди:

- «Санъат қурбонлик талаб қилади» деган гап бежиз айтилмаган экан. Мана, кинони деб сочимни таг-туги билан олдириб ташлашимга тўғри келди. Тошкентга келгач, шапка кийиб юрибман. Биласиз, ишларимиз жуда кўп, ҳатто бош қашлашга қўл тегмайди. Биз иштирок этмайдиган бошқа саҳна кўринишлари тасвирга туширилаётганида  фурсатдан фойдаланиб бир-икки кун дам олиш имконига эга бўлдик. 

«Фильм намойишидан кейин бундан-да машҳур бўлиб кетиб, ишлар янада кўпайиб кетишидан қўрқмайсизларми?» деган саволимга Ортиқ Султонов кулиб «одамзод шукр қилмас эканда!» деб жавоб берди. 

Продюсер Дилмурод Қўчқоров ҳикоя қилади: 

- Фильмнинг бир эпизодида кўпчиликни йиғиб, уларни кулдириб туриш керак эди. Халқни узоқдан тасвирга тушириш учун камерани баландликка ўрнатиб қўйдик. Зокир Очилдиев қўлига болға билан мих олиб, «Ургутлик афандилар» деб матога ёзилган катта лавҳани симёғочга қоқишга тайёрланди. Бўлаётган воқеаларга қизиққан одамлар ўз-ўзидан тўплана бошлади. Шунда беихтиёр икки кишининг суҳбатини эшитиб қолдим. Улардан бири «тепада камера турибди, нима қилишмоқчи экан» деса, иккинчиси «кино қўйиб беришаркан» деб жавоб берди. Шунда биринчи киши «ие, куппа-кундузи ҳам кино қўйса бўладими» деса, шериги «ҳа, энди техника ривожланиб кетган-да» деб, мўйловини силаб қўйди. Ортиқ билан Зокир халқни роса кулдириб берди. Биз кутгандан ҳам ажойиб кадрлар шу тариқа юзага келди. 

Шу кунларда «Ургутлик афандилар» фильмини монтаж қилиш жараёни давом этмоқда. Фильм Мустақиллик байрами арафасида тайёр бўлади.

* * *

МОНТАЖДА ҲАМ ГАП КЎП ЭКАН…


«Ҳандалак»чилар Зокир Очилдиев ва Ортиқ Султонов бош ролларни ижро этган «Ургутлик афандилар» кинокомедиясини компьютер техникаси орқали мураккаб монтаж қилиш ишлари якунланди. Кўпчилик орзиқиб кутаётган фильм томошабинлар ҳукмига ҳавола қилинадиган кунлар жуда яқинлашиб қолди. 

Филмда кутилмаган ўзига хос эпизодлар жуда кўп. Ундаги бош роллардан бирини Омонқўтон қишлоғида ўтлаб юрган маҳаллий жайдари эчки «ижро этди». Режиссёр Нуриддин Қосимовга тан бериш керак, эчки ролига айни «типаж»ни, яъни шоҳдор, мағрур ва Саида Раметованинг ролига мос равишдаги қайсар жониворни танлабди. Ҳа, айтганча, Саида опа яратган «Эркахон» образи фильмда «Серкахон» исмли эчкига айланиб қолади. Оқибатда, Зокир Очилдиев аввал Эркахонни, кейин эса эчкини «хотинжон» деб эркалайди, «мол дўхтир» Ортиқ уни текшириш учун «у ёқ-бу ёғини» ушлаб кўришига йўл қўймайди. 

Эчки актёр эмас, унга гап уқдириб бўлмайди. Уни тинчлантириш учун, ҳатто, режиссёр ҳам эчки билан алоҳида жиддий «суҳбатлашишига» тўғри келди. Маккажўхори пояси, мева-чеваларни еган эчкининг чакаги тинмайди. Уни кадрга олиб кириб, тасвирга олишни бошлаш учун «мотор» деган овоз янграши билан эчкининг «эчкилиги» тутиб, шаталоқ отишни бошлайди. Эчки Зокирни судраб, маккажўхоризор ичига кириб кетадиган эпизодда Зокирни ерда анча судрашга тўгри келди. Эчки ҳам жим турмасдан, ҳар қулай пайт келганида ўзини маккажўхорилар орасига ураверди. Натижада, хонадон эгасининг экинлари пайҳон бўлиб кетди, у эса ҳовлисида кино олинаётганидан хурсанд! Айниқса, эчкини келинчак либосида кўрган томошабинларнинг кулгидан «ичаклари узилиши» ҳеч гап эмас! 

Айтганча, эчкини келинчак қилиб кўрсатиш учун дастлаб қишлоққа янги туширилган келиндан ҳарир рўмолини сўраб олишган экан. Бироқ, тасвирга тушириш пайтида келиннинг қайнонаси келиб, рўмолни қайтариб беришни талаб қилибди. Қайнонаси тушмагур «келиним ҳам кинодагига ўхшаб эчкига айланиб қолмасин» деб ирим қилган кўринади. 

Фильмни мураккаб монтаж қилиш жараёнида экрандаги ҳолатларни кўрган монтажчи Суҳбат Йўлдошев ҳам ўзини кулгидан тийиб туролмади. «Кўпдан бери бунақанги қизиқарли комедияни кўрмаган эдим», дейди компьютерда монтаж қилаётган Суҳбат, - «ҳам ишлаяпман, ҳам айни пайтда мазза қилиб кино кўраяпман». 

Мен Суҳбатнинг ишига халақит бермаслик учун бир четдан кузатаман. Суҳбат қўлидаги компьютер қалами билан худди мактуб ёзаётганга ўхшаган ҳаракатлар қилиб, кадрларни у ёқдан бу ёққа ажратиб ташлайди. Монтаж қилиш жараёнида филмга ўзгача сайқал берилиб, тасвирга олиш пайтида амалга ошириш мумкин бўлмаган мураккаб лавҳалар орқали кадрларга оро берилди. Хусусан, ўчоқнинг қозон-позони билан портлаб кетиши ҳақидаги кадрлар янада ҳақиқийлашди. Зарур пайтларда осмондаги ой-юлдузлар кадрга монтаж қилинди. Тасвирга олиш пайтида эътибордан четда қолиш оқибатида кадрга тушиб қолган электр симлари компьютер ёрдамида тасвирдан «ўчириб» ташланди. Айрим кадрлар йириклаштирилди. Ҳа, мураккаб монтажда гап кўп экан-да! Техника ривожланиб кетибди. «Техника» деганда фильмнинг продюсери Дилмурод Қўшоқовнинг гаплари ёдимга тушди: 

- «Ургутлик афандилар»нинг бир эпизодида кўпчиликни йиғиб, уларни кулдириб туриш керак эди. Халқни узоқдан тасвирга тушириш учун камерани баландликка ўрнатиб қўйдик. Зокир Очилдиев қўлига болға билан мих олиб, «Ургутлик афандилар» деб матога ёзилган катта лавҳани симёғочга қоқишга тайёрланди. Бўлаётган воқеаларга қизиққан одамлар ўз-ўзидан тўплана бошлади. Шунда беихтиёр икки кишининг суҳбатини эшитиб қолдим. Улардан бири «тепада камера турибди, нима қилишмоқчи экан» деса, иккинчиси «кино қўйиб беришаркан» деб жавоб берди. Шунда биринчи киши «ие, куппа-кундузи ҳам кино қўйса бўладими» деса, шериги «ҳа, энди техника ривожланиб кетган-да» деб, мўйловини силаб қўйди. Ортиқ билан Зокир халқни роса кулдириб берди. Биз кутгандан ҳам ажойиб кадрлар шу тариқа юзага келди. 

Авваллари бадиий фильмлар киноплёнкада тасвирга тушириларди. Бу жуда мураккаб жараён бўлиб, тасвирга олинган плёнкалар лабораторияда ишлангандан кейин кинопроекторга қўйилиб, экранда намойиш қилинарди. Бунга анча вақт сарфланарди. Режиссёр эса муваффақиятли чиққан дублни танлаб оларди. Фильмни монтаж қилиш ва овоз бериш ишлари тугатилгач, нусхалари алоҳида кинофабрикада кўпайтириларди. Шунинг учун, фильмни тасвирга олиш пайтидан экранга чиқаришгача бўлган вақт узоққа чўзилиб, бадиий фильм яратишга энг кам деганда бир йил муддат кетарди. Ҳозир эса аксарият фильмлар рақамли телекамералар ёрдамида тасвирга туширилмоқда. Бу ижодий гуруҳ ишини жуда қулайлаштиради. Режиссёр фильмни тасвирга тушириш жараёнини монитор ёрдамида кузатиб, тасвирчига кадрни қандай танлашни кўрсатиб туради. У ёки бу дубль қандай чиққанига ўрнида баҳо бериб кетилади. Шунга қарамай, мураккаб монтаж қилиш зарурати ҳам бор экан. 

Айни кунларда «Ўзбектелефильм» студиясида «Ургутлик афандилар»га овоз бериш ишлари давом этмоқда. Дубляж режиссёри Йўлдош Абдукаримов айтишича, овоз бериш шу ҳафта охирида якунланади. Бастакор Баҳодир Тўрақулов ёзган жозибадор мусиқа фильмнинг керакли жойларига «ёпиштирилгач», янги юлдузлар иштирокидаги янги ўзбек комедияси тайёр бўлади. Бу ҳақда «Ургутлик афандилар»нинг ахборот ҳамкори бўлган севимли газетангиз «Даракчи»нинг келгуси сонида албатта ҳикоя қиламиз.

P.S: Миш-мишларга қараганда, «Ургутлик афандилар»нинг премьерасига бош рол ижрочиларидан бири бўлган жайдари эчки ҳам таклиф қилинаётганмиш… 

Бахтиёр ШОҲНАЗАРОВ.

17.08.2003. 

* * *

ҲАНДАЛАР

· Айтчи, Вовочка, агар Ерни экватордан бошлаб кавласак қаердан чиқамиз?

· Жиннихонадан.

* * * * *

· Доктор, мен бировларни менсимаслик касалига йўлиқибман.

· Ҳечқиси йўқ, сизни даволашга ҳаракат қиламан.

· Нима, сенми? Қандайдир кичкинагина бир медпунктнинг гапиришга арзимайдиган докторчаси-я?

* * * * * 

Хабар: Узоқ Шарқда фақат икрасини олиш мақсадида бақлажонларни оёқости қилиш билан шуғулланаётган жиноий гуруҳ қўлга олинди.

* * * * *

· Айтгинчи, Петя, катта бўлганингда ким бўлмоқчисан?

· Космонавт, янаям тўғрироғи – космонавт-аёл. Чунки улар кам. 

* * * * *


Аэропортдаги эълон: «Ичида беш минг доллари бўлган кулранг ҳамённи йўқотган ҳурматли йўловчилар! Тўполон қилмасдан, маълумотхона олдига иккита-иккитадан бўлиб навбатга туришингизни сўраймиз». 

* * * * *


Бозорда дудланган балиқ сотаётган қиздан харидор сўрабди:

· Айтингчи, балиғингиз унчалик шўр эмасми?

· Биласизми, балиқдан еб кўрганим йўқ. Лекин, ялаб кўрганимда унчалик шўр эмасди.

* * * * *


Икки аёл болаларини боғчага топширишяпти.

· Ўғлингизнинг оти Петями?

· Ҳа.

· У доим қизимни тишлар экан. Бундай қилиш яхши эмаслигини унга тушунтириб қўйсангиз.

· Петя ундай қилмайди. Тишлайдигани катта ўғлим Вова. Петя эса бошқаларнинг юзига тупуради.

